
Annotatsiya. Ushbu maqolada O‘zbekiston Respublikasida tug‘ilish ko‘rsatkichlari statistik jihatdan tahlil qilinadi. Tadqiqot 
doirasida reproduktiv xatti-harakatlar, tabiiy tug‘ilish modeli, avlodlar (kohort) tahlili, tug‘ilish koeffitsiyentlari hamda Urlanis, 
Merkov va BMT tasniflari asosida demografik jarayonlarning rivojlanish tendensiyalari chuqur o‘rganiladi. Olingan natijalar 
mamlakat demografik rivojlanishining zamonaviy xususiyatlarini aniqlash hamda barqaror ijtimoiy-iqtisodiy taraqqiyot 
strategiyalarini asoslash imkonini beradi.

Kalit soʻzlar: tug‘ilish ko‘rsatkichlari, demografik jarayonlar, reproduktiv mayl, tabiiy tug‘ilish modeli, avlodlar tahlili, tug‘ilish 
koeffitsiyentlari, Urlanis tasnifi, Merkov tasnifi, yashil iqtisodiyot, O‘zbekiston demografiyasi.

Abstract. This article presents a statistical analysis of birth rates in the Republic of Uzbekistan. The study examines 
reproductive behavior, natural fertility models, cohort analysis, fertility coefficients, and demographic classifications 
based on Urlanis, Merkov, and United Nations standards. The findings contribute to a deeper understanding of current 
demographic trends and provide a scientific basis for supporting sustainable socio-economic development strategies.

Key words: birth rates, demographic processes, reproductive behavior, natural fertility model, cohort analysis, fertility 
coefficients, Urlanis classification, Merkov classification, green economy, Uzbekistan demography.

Аннотация. В данной статье представлен статистический анализ показателей рождаемости в Республике 
Узбекистан. В рамках исследования рассмотрены репродуктивное поведение населения, модели естественной 
рождаемости, когортный анализ, коэффициенты рождаемости, а также демографические классификации 
Урланиса, Меркова и ООН. Полученные результаты позволяют выявить современные тенденции демографического 
развития и обосновать направления устойчивого социально-экономического роста.

Ключевые слова: показатели рождаемости, демографические процессы, репродуктивное поведение, модель 
естественной рождаемости, когортный анализ, коэффициенты рождаемости, классификация Урланиса, 
классификация Меркова, зеленая экономика, демография Узбекистана.

K I R I S H
Tug‘ilish murakkab biologik va ijtimoiy jarayon hisoblanib, unga iqtisodiy, demografik hamda madaniy omillar 

sezilarli darajada ta’sir ko‘rsatadi. Ushbu jarayon aholining tabiiy ko‘payishini ta’minlovchi asosiy demografik 
omil sifatida mamlakatning uzoq muddatli ijtimoiy-iqtisodiy rivojlanishida muhim ahamiyat kasb etadi.

Asosiy omillar qatoriga aholining yosh-jins tarkibi, o‘lim darajasi, nikoh va ajralish jarayonlari hamda 
migratsiya ko‘rsatkichlari kiradi. Mazkur omillar reproduktiv jarayonlarning intensivligi va dinamikasini 
belgilab beradi. Xususan, reproduktiv yoshdagi aholi tarkibida jinsiy mutanosiblikning ta’minlanganligi nikoh 
imkoniyatlarini kengaytiradi va bu, o‘z navbatida, tug‘ilish darajasining oshishiga ijobiy ta’sir ko‘rsatadi.

Shu bilan birga, tug‘ilish ko‘rsatkichlariga iqtisodiy farovonlik darajasi, urbanizatsiya jarayonlari, ta’lim 
darajasi hamda oilaviy qadriyatlarning evolyutsiyasi ham bevosita ta’sir qiladi. Ushbu omillarni kompleks 
o‘rganish demografik rivojlanish tendensiyalarini aniqlash, demografik siyosatni ilmiy asoslash hamda barqaror 
rivojlanish strategiyalarini ishlab chiqishda muhim ilmiy ahamiyatga ega.

M A V Z U G A  O I D  A D A B I Y O T L A R  S H A R H I
Tug‘ilish jarayonlarini ilmiy jihatdan o‘rganish demografiya va iqtisodiyot fanlarida muhim yo‘nalishlardan 

biri hisoblanadi. Ushbu sohada olib borilgan tadqiqotlar tug‘ilish darajasining shakllanishiga ta’sir etuvchi 
iqtisodiy, ijtimoiy va institutsional omillarni aniqlash imkonini beradi.

Amerikalik iqtisodchi olim G. Becker (1991) tug‘ilish darajasini iqtisodiy nazariya nuqtai nazaridan izohlab, 
oilalar farzandlar soni to‘g‘risidagi qarorlarni iqtisodiy manfaatlar, xarajatlar va kutilayotgan foyda asosida qabul 
qilishini ilmiy jihatdan asoslab bergan. Uning fikriga ko‘ra, inson kapitaliga investitsiyalar ortib borishi sharoitida 
oilalar farzandlar soniga emas, balki ularning sifatiga ko‘proq e’tibor qaratadi.

Demografik jarayonlarga ta’lim omilining ta’siri masalasi Lutz va Skirbekk (2014) tomonidan chuqur 
o‘rganilgan. Ularning tadqiqot natijalari shuni ko‘rsatadiki, aholi ta’lim darajasining oshishi tug‘ilish darajasining 
o‘zgarishiga sezilarli ta’sir ko‘rsatadi hamda demografik rivojlanishning uzoq muddatli tendensiyalarini belgilaydi. 
Ta’lim darajasining ortishi, ayniqsa, ayollar bandligi va reproduktiv xatti-harakatlarining o‘zgarishiga olib kelishi 
orqali tug‘ilish darajasining dinamikasiga ta’sir etadi.

Xalqaro tashkilotlar tomonidan ham tug‘ilish jarayonlari muntazam ravishda tahlil qilinib kelinmoqda. 
Jumladan, Birlashgan Millatlar Tashkiloti (BMT, 2024) hisobotlarida dunyo miqyosida tug‘ilish darajasining 
pasayish tendensiyasi kuzatilayotgani, bu esa aholining yosh tarkibi va iqtisodiy rivojlanish istiqbollariga sezilarli 
ta’sir ko‘rsatayotgani qayd etilgan. Shu bilan birga, OECD (2023) tomonidan olib borilgan tadqiqotlarda “yashil” 
iqtisodiyotga o‘tish siyosati demografik jarayonlar bilan chambarchas bog‘liq ekani, xususan, urbanizatsiya, 
resurslardan samarali foydalanish va inson kapitalini rivojlantirish omillari tug‘ilish dinamikasiga ta’sir ko‘rsatishi 
ilmiy jihatdan asoslab berilgan.

Milliy darajada olib borilgan tadqiqotlar ham ushbu masalani o‘rganishda muhim ahamiyatga ega. Xususan, 
O‘zbekiston Respublikasi Statistika agentligi (2025) ma’lumotlari asosida tug‘ilish va o‘lim ko‘rsatkichlarining 
dinamikasi, hududiy tafovutlari hamda demografik rivojlanish tendensiyalari batafsil tahlil qilingan. Shuningdek, 
Jahon sog‘liqni saqlash tashkiloti (JSST) tavsiyalarida tug‘ilish va o‘lim ko‘rsatkichlarini baholash orqali aholi 
salomatligi va demografik rivojlanish darajasini aniqlash muhim indikator sifatida e’tirof etilgan.

Bundan tashqari, demografik jarayonlarni ilmiy tasniflashda Urlanis va Merkov tomonidan ishlab chiqilgan 
klassifikatsiyalar muhim metodologik ahamiyatga ega. Mazkur tasniflar tug‘ilish darajasini turli mezonlar asosida 
guruhlash, demografik rivojlanish bosqichlarini aniqlash hamda mamlakatlarning demografik holatini qiyosiy 
baholash imkonini beradi. Ushbu yondashuvlar tadqiqot doirasida tug‘ilish jarayonlarini chuqur tahlil qilish va 
ilmiy asoslangan xulosalar shakllantirish uchun muhim nazariy asos bo‘lib xizmat qiladi.

T A D Q I Q O T  M E T O D O L O G I YA S I
Tadqiqot jarayonida demografik jarayonlarni chuqur tahlil qilish maqsadida bo‘ylama (longitudinal) va 

ko‘ndalang (cross-sectional) tahlil usullaridan foydalanildi. Bo‘ylama tahlil usuli orqali tug‘ilish ko‘rsatkichlarining 
vaqt davomida o‘zgarish dinamikasi o‘rganildi, ko‘ndalang tahlil yordamida esa muayyan davr kesimida 
demografik ko‘rsatkichlarning holati baholandi.

Shuningdek, real va shartli avlodlar (kohort va period) yondashuvi asosida tug‘ilish jarayonlari tahlil 
qilindi. Ushbu yondashuv tug‘ilish darajasining avlodlar kesimidagi xususiyatlarini aniqlash hamda demografik 
rivojlanish tendensiyalarini baholash imkonini beradi.

Tug‘ilishning umumiy koeffitsiyenti quyidagi formula asosida hisoblandi:
n = N / (p × t)
bu yerda:
N – ma’lum davrda tirik tug‘ilganlar soni;
p – o‘rtacha yillik aholi soni;
t – tahlil qilinayotgan davr davomiyligi.
Mazkur metodologik yondashuv tug‘ilish ko‘rsatkichlarini ilmiy asosda baholash, ularning dinamikasi va 

demografik rivojlanishga ta’sirini aniqlash hamda statistik jihatdan asoslangan xulosalar shakllantirish imkonini 
beradi.

T A H L I L  V A  N A T I J A L A R
2023-yilda O‘zbekistonda tug‘ilishning umumiy koeffitsiyenti 26,4 ‰ ni tashkil etib, BMT tasnifiga ko‘ra 

o‘rtacha darajaga kiradi. Urlanis tasnifiga muvofiq, ushbu ko‘rsatkich “o‘suvchi demografik bosim” bosqichiga 
mos keladi, Merkov tasnifiga ko‘ra esa “o‘rtachadan yuqori” darajani ifodalaydi. Shu bilan birga, reproduktiv 
yoshdagi ayollar tarkibida 20–34 yoshdagi ayollar ulushi 56,6 foizdan 47,0 foizgacha kamaygani kuzatildi. 
Mazkur tarkibiy o‘zgarish tug‘ilish darajasining nisbatan pasayishiga ta’sir ko‘rsatgan muhim demografik 
omillardan biri hisoblanadi.

Demografiyada tug‘ilish muayyan davrda ma’lum hudud yoki aholi guruhida tug‘ilgan bolalar sonini 
anglatadi. Tug‘ilish darajasi odatda har 1000 kishiga nisbatan hisoblanadi va aholi sonining tabiiy o‘sish 
jarayonlarini tavsiflovchi asosiy ko‘rsatkichlardan biri hisoblanadi.

O‘lim darajasining pasayishi, odatda, tibbiy xizmatlar sifatining oshishi, oziqlanish darajasining yaxshilanishi 
hamda sanitariya-gigiyena sharoitlarining takomillashuvi bilan bog‘liq. Bunday sharoitda bolalar va kattalar 
o‘rtasida o‘lim darajasi kamayib, aholi sonining barqaror o‘sishiga zamin yaratiladi. Agar tug‘ilish darajasi 
yuqori bo‘lsa, demografik o‘sish tezlashadi. Aksincha, tug‘ilish darajasining pasayishi aholi o‘sish sur’atlarining 
sekinlashuviga olib kelishi mumkin. Shu sababli tug‘ilish va o‘lim darajalari o‘rtasidagi nisbatni kompleks tahlil 
qilish demografik barqarorlik va ijtimoiy-iqtisodiy rivojlanish istiqbollarini baholashda muhim ilmiy ahamiyatga 
ega.

Tug‘ilish darajasiga biologik va ijtimoiy omillar o‘zaro bog‘liq holda ta’sir ko‘rsatadi. Jamiyat rivojlanishi 
jarayonida biologik omilning nisbiy ta’siri kamayib, ijtimoiy, iqtisodiy va madaniy omillarning roli ortib boradi.

Mamlakatda sog‘liqni saqlash tizimining rivojlanishi tug‘ilish xavfsizligini oshiradi va reproduktiv salomatlikni 
mustahkamlaydi. Zamonaviy reproduktiv texnologiyalar tug‘ilish jarayoniga yangi imkoniyatlar yaratmoqda. Shu 
bilan birga, raqamli texnologiyalar, urbanizatsiya, migratsiya jarayonlari, ijtimoiy qadriyatlarning transformatsiyasi 
hamda individual hayot strategiyalarining o‘zgarishi oilaviy va reproduktiv xulq-atvor shakllanishiga sezilarli 
ta’sir ko‘rsatmoqda. Natijada reproduktiv mayl biologik omillar bilan bir qatorda ijtimoiy-iqtisodiy va madaniy 
omillar ta’sirida shakllanadigan murakkab demografik hodisa sifatida namoyon bo‘ladi.

Tug‘ilish darajasini tahlil qilishda ikki turdagi statistik ma’lumotlar muhim ahamiyatga ega:
Birinchidan, individual darajadagi ko‘rsatkichlar, ya’ni tug‘ilgan bolalar soni, onaning yoshi, nikoh holati va 

tug‘ilish tartib raqami;
Ikkinchidan, ushbu ko‘rsatkichlar taqqoslanadigan aholi guruhlarining umumiy soni, jumladan, jami aholi, 

reproduktiv yoshdagi ayollar yoki yosh guruhlari kesimidagi ayollar soni.
Mazkur ma’lumotlar asosida tug‘ilish darajasini ifodalovchi demografik ko‘rsatkichlar tizimi shakllantiriladi.
Tug‘ilish jarayonlarini o‘rganishda bo‘ylama (longitudinal) va ko‘ndalang (cross-sectional) tahlil usullari 

qo‘llaniladi. Ushbu usullar real avlodlar va shartli avlodlar yondashuvi asosida demografik jarayonlarni chuqur 
tahlil qilish imkonini beradi.

Bo‘ylama tahlil muayyan avlodlarning reproduktiv xulq-atvoridagi o‘zgarishlarni, ijtimoiy sharoitlar ta’sirida 
tug‘ilish dinamikasini hamda avlodlar evolyutsiyasini o‘rganish imkonini beradi. Real avlodlar deganda ma’lum 
davrda tug‘ilgan yoki nikohga kirgan ayollar guruhi tushuniladi.

Tug‘ilish koeffitsiyentlari odatda ma’lum davrda tirik tug‘ilganlar sonining o‘sha davrdagi aholi soniga nisbati 
asosida hisoblanadi. Ushbu ko‘rsatkichlar demografik jarayonlarning intensivligini, tabiiy o‘sish sur’atlarini 
hamda ijtimoiy-iqtisodiy rivojlanish darajasini baholash imkonini beradi.

Tug‘ilish koeffitsiyentlari quyidagi turlarga ajratiladi:
−	 umumiy tug‘ilish koeffitsiyenti;
−	 maxsus tug‘ilish koeffitsiyenti;
−	 qismli tug‘ilish koeffitsiyentlari.
Shuningdek, tug‘ilishning yig‘indi koeffitsiyenti hamda aholi takroriy barpo bo‘lishining brutto-koeffitsiyenti 

tug‘ilish intensivligini umumlashtiruvchi asosiy ko‘rsatkichlar hisoblanadi. Ushbu ko‘rsatkichlar xalqaro 
demografik amaliyotda keng qo‘llanilib, aholi reproduktiv xatti-harakatlari, demografik rivojlanish istiqbollari va 
demografik siyosat samaradorligini baholash imkonini beradi.

Tug‘ilishning umumiy koeffitsiyenti muayyan davrda tug‘ilganlar sonining o‘sha davrdagi aholining o‘rtacha 
soniga nisbati sifatida quyidagi formula orqali aniqlanadi:

(1)

bu yerda: 
n – tug‘ilishning umumiy koeffitsiyenti;
N – tahlil davrida tirik tug‘ilganlar soni;
t – tahlil qilinayotgan davr (yil) davomiyligi;
p – ushbu davrda aholining o‘rtacha soni.
Agar koeffitsiyent bir yil uchun hisoblanadigan bo‘lsa, t = 1. 2023-yilda O‘zbekistonda tug‘ilishning umumiy 

koeffitsiyenti 27,2 promillega teng bo‘lgan (1-jadval).

1-jadval. BMTning tasnifi bo‘yicha tug‘ilishning umumiy koeffitsiyentini baholash mezoni

Tug‘ilish umumiy koeffitsiyenti o‘lchami, %o Tug‘ilish darajasi tavsifi

16,0 dan kam Past, farzandlar avlodi ota-onalar avlodi o‘rnini to‘ldirish uchun yetarli 
emas

1 6 ,0 -2 4 ,9 O‘rtacha
2 5 ,0 - 2 9 ,9 O‘rtachadan yuqori
3 0 ,0 - 3 9 ,9 Yuqori
40,0 va undan yuqori Juda yuqori

Reproduktiv yoshdagi ayollarda tug‘ilgan bolalar soni ushbu ko‘rsatkichning suratida aks ettiriladi (ularning 
jami aholidagi ulushi odatda 25 % dan 30 % gacha bo‘ladi), jami aholi soni esa (erkaklar, ayollar, bolalar, 
mehnatga layoqatli yoshdagi aholi va keksalar) maxrajda ifodalanadi. Bunday demografik nisbat tug‘ilish 
jarayonining umumiy intensivligini baholash imkonini beradi.

Shu bilan birga, tug‘ilish darajasining keskin pasayishi aholi tarkibida keksalar ulushining ortishi bilan 
bog‘liq demografik jarayonlarni yuzaga keltiradi. Aholining quyidan keksayishi jarayonida yosh guruhlar ulushi 
qisqarib, keksalar ulushi ortib boradi. Natijada tug‘ilishning umumiy koeffitsiyenti pasayadi. Bu holat tug‘ilishning 
yosh guruhlari bo‘yicha intensivligi nisbatan barqaror bo‘lgan sharoitda ham umumiy tug‘ilish darajasining 
pasayishiga olib keladi.

BMT tasnifiga ko‘ra, tug‘ilishning umumiy koeffitsiyenti:
−	 30,0 ‰ va undan yuqori bo‘lsa — tug‘ilish darajasi yuqori;
−	 16,0 ‰ dan past bo‘lsa — tug‘ilish darajasi past;
−	 16,0 ‰ dan 30,0 ‰ gacha bo‘lsa — tug‘ilish darajasi o‘rtacha hisoblanadi.
O‘zbekistondagi demografik vaziyat ushbu tasnif asosida baholanganda, 2023-yilda mamlakatda 

tug‘ilishning umumiy koeffitsiyenti 26,4 ‰ ni tashkil etgani aniqlanadi. Bu ko‘rsatkich BMT mezonlariga muvofiq 
tug‘ilish darajasining o‘rtacha darajada ekanligini tasdiqlaydi (2-jadval).

Shuningdek, demograf olim B. Urlanis tomonidan ishlab chiqilgan tasnif ham tug‘ilish darajasini baholashda 
keng qo‘llaniladi (2- jadval).

2-jadval. B.Urlanitsning tasnifi bo‘yicha tug‘ilishning umumiy koeffitsiyentini baholash shkalasi1

Tug‘ilganlar soni, har 1000 nisb. Tug‘ilish darajasi tavsifi
10 gacha Favqulodda past
11-15 Juda past
16-20 Past
21-25 O‘rtacha
26-30 O‘rtachadan yuqori
31-40 Yuqori
41-50 Juda yuqori
51 va undan yuqori Favqulodda yuqori

Olingan statistik ma’lumotlar asosida quyidagi ilmiy xulosalarni shakllantirish mumkin:
1. 2019–2020-yillar holati. Mazkur davrda tug‘ilish darajasi mos ravishda 24,3 ‰ va 24,6 ‰ ni tashkil etib, 

B. Urlanis tasnifi bo‘yicha “o‘suvchi demografik bosim” bosqichiga o‘tgan. Ushbu bosqich aholi sonining faol 
o‘sishi bilan tavsiflanib, ijtimoiy infratuzilma, ta’lim tizimi, sog‘liqni saqlash va bandlik sohalariga qo‘shimcha 
talablarning shakllanishiga olib kelgan.

2. 2021–2023-yillar holati. Tahlil qilinayotgan davrda tug‘ilish koeffitsiyenti 25,9 ‰ dan 26,4 ‰ gacha 
oshgan bo‘lib, bu ko‘rsatkich demografik jarayonlarning yuqori faolligini aks ettiradi hamda Urlanis tasnifi 
bo‘yicha “demografik portlash” bosqichiga yaqinlashish tendensiyasini namoyon etadi. Ushbu holat aholi 
sonining tez sur’atlarda ortishini anglatib, davlat tomonidan bolalar salomatligini mustahkamlash, maktabgacha 
va umumiy ta’lim infratuzilmasini kengaytirish, yoshlarni kasbga tayyorlash va bandligini ta’minlash bo‘yicha 
tizimli choralarni kuchaytirishni taqozo etadi.

3. 2024-yil holati. 2024-yilda tug‘ilish darajasi 24,9 ‰ ni tashkil etib, Urlanis tasnifi bo‘yicha hali ham “o‘suvchi 
demografik bosim” bosqichida saqlanib qolgan. Mazkur ko‘rsatkich demografik o‘sish sur’atlarining barqarorligini 

1	  Демография: Учебник для Вузов. Под. Ред. Н.А. Волгина. Л.Л.Рыбаковского. – М: Лагос. 2005. - с43.

ko‘rsatish bilan birga, avvalgi davrga nisbatan nisbiy barqarorlashuv tendensiyasining shakllanayotganligini 
ham tasdiqlaydi.

4. Umumiy baho. B. Urlanis tasnifiga muvofiq tug‘ilish darajasi quyidagicha baholanadi:
−	 10 ‰ gacha — favqulodda past daraja;
−	 16–20 ‰ — past daraja;
−	 21–30 ‰ — o‘rtacha daraja;
−	 31 ‰ va undan yuqori — yuqori daraja.
Mazkur mezonlarga muvofiq, O‘zbekiston Respublikasida 2023-yilda kuzatilgan 26,4 ‰ lik tug‘ilish 

koeffitsiyenti mamlakatning demografik rivojlanish nuqtai nazaridan o‘rtacha, ammo barqaror o‘sish 
tendensiyasiga ega davlatlar qatoriga kirishini ko‘rsatadi.

Shuningdek, tug‘ilish darajasini yanada chuqurroq baholash maqsadida demograf olim V. Merkov 
tomonidan ishlab chiqilgan tasnif asosida ham tahlil o‘tkazish maqsadga muvofiq hisoblanadi (3-jadval).

3-jadval. A.M.Merkovning tasnifi bo‘yicha tug‘ilish umumiy koeffitsiyentini baholash shkalasi2

Ko‘rsatkich bahosi Har 1000 kishiga nisbatan
Juda yuqori 40 dan yuqori
Yuqori 31-40
O‘rtachadan yuqori 26-30
O‘rtacha 21-25
O‘rtachadan past 16-20
Past 11-15
Juda past 10 gacha

Merkov tasnifi tug‘ilish darajasini 1000 aholiga to‘g‘ri keladigan tug‘ilishlar soni asosida baholaydi va uni 
besh toifaga ajratadi: juda past, past, o‘rtacha, yuqori va juda yuqori tug‘ilish. O‘zbekistonning 2010–2020-yillar 
oralig‘idagi tug‘ilish koeffitsiyenti 21–24 ‰ oralig‘ida bo‘lib, bu davrda mamlakat “o‘rtacha tug‘ilish” toifasida 
bo‘lgan. Bu ko‘rsatkich demografik barqarorlikni anglatadi, ya’ni aholining tabiiy o‘sishi mavjud, lekin haddan 
tashqari tez emas.

2021-yildan boshlab tug‘ilish koeffitsiyenti 25,9 ‰ ga, 2022–2023-yillarda esa 26,2 ‰ va 26,4 ‰ ga yetgan. 
Bu ko‘rsatkichlar Merkov tasnifi bo‘yicha “yuqori tug‘ilish” darajasiga kiradi. Bu holat demografik bosimning 
kuchayganini, ya’ni bolalar sonining ko‘payishi bilan bog‘liq ijtimoiy-iqtisodiy yuk ortayotganini bildiradi. 2024-
yilda ko‘rsatkich 24,9 ‰ ga pasaygan bo‘lsa-da, hali ham o‘rtacha-yuqori chegarasida turibdi. Bu dinamik 
o‘zgarishlar demografik siyosatni moslashtirish, ayniqsa ta’lim, sog‘liqni saqlash va bolalar infratuzilmasini 
rivojlantirish zarurligini ko‘rsatadi.

Yuqorida keltirilgan jadval ma’lumotlariga ko‘ra, tug‘ilishning umumiy koeffitsiyenti 31,0 ‰ dan baland 
bo‘lsa, tug‘ilish darajasi yuqori, 11–15 ‰ atrofida bo‘lsa, past deb baholanadi. Qiyosiy tahlillar B. Urlanis 
tomonidan ishlab chiqilgan tasnif demograf A. Merkov tasnifiga deyarli o‘xshash ekanligini ko‘rsatadi. A. Merkov 
tasnifi bo‘yicha O‘zbekistondagi tug‘ilish darajasi (26,4 ‰) o‘rtacha hisoblanadi.

O‘zbekistonda aholining jinsiy tarkibi o‘rganilayotgan davrda ijobiy xususiyatga ega. 2005-yilda respublikada 
jami aholining 50,1 % ini ayollar, 49,9 % ini erkaklar tashkil etgan. 2024-yilda esa aholining 49,6 % ini ayollar, 
50,4 % ini erkaklar tashkil etgan.

2005–2024-yillar oralig‘ida O‘zbekiston aholisi jinsiy tarkibi deyarli muvozanatli bo‘lib qolgan. 2005-yilda 
ayollar ulushi 50,1 %, erkaklar ulushi 49,9 % ni tashkil etgan, ya’ni ayollar soni erkaklardan biroz ko‘p bo‘lgan. 
2010-yilda nisbat tenglashib, ayollar va erkaklar ulushi 50 % atrofida qayd etilgan. 2015–2018-yillarda ayollar 
ulushi 49,8 %, erkaklar ulushi 50,2 % ni tashkil etgan.

2019–2020-yillarda ayollar ulushi 49,7 %, erkaklar ulushi 50,3 % bo‘lgan. 2021-yilda nisbat biroz 
muvozanatlashib, ayollar ulushi 49,9 %, erkaklar ulushi 50,1 % ni tashkil etgan. 2022–2024-yillarda ayollar 
ulushi 49,6–49,7 %, erkaklar ulushi 50,3–50,4 % darajasida qayd etilgan.

Umuman olganda, jinsiy nisbatdagi farq katta emas va odatda 0,2–0,4 % oralig‘ida. Bu demografik muvozanat 
saqlanayotganini bildiradi. Erkaklar ulushining biroz ko‘proq bo‘lishi tug‘ilishdagi biologik xususiyatlar (erkak 
chaqaloqlar tug‘ilishi ko‘proq) va migratsiya oqimlari bilan izohlanadi. Shu bilan birga, ayollar umr davomiyligi 
odatda uzunroq bo‘lgani uchun kelajakda nisbat yana muvozanatlashishi mumkin.

Tug‘ilish jarayonlariga, ayniqsa, 16–29 yosh oralig‘idagi aholining jinsiy mutanosibligi katta ta’sir ko‘rsatadi. 
O‘zbekistonda nikoh asosan shu davrda tuziladi. 2005-yilda 16–19 yoshdagi har 1000 ayolga 954 erkak, 20–24 

2	  Bo‘riyeva M.R., Tojiyeva Z.N., Zokirov S.S. Aholi geografiyasi va demografiya asoslari. – T.: Tafakkur, 2011.-159 b.

yoshda 964 erkak, 25–29 yoshda 973 erkak to‘g‘ri kelgan. 2022-yilda esa bu ko‘rsatkichlar mos ravishda 
947, 953 va 957 ni tashkil etgan. Bu dinamika ayollar uchun nikoh va farzand ko‘rish imkoniyatlarining ijobiy 
shakllanayotganini ko‘rsatadi.

Shuningdek, tug‘ilish ko‘rsatkichlariga aholining yosh tarkibi ham ta’sir etadi. Demografik tadqiqotlarda 
aholi alohida yoshlar yoki 5 yillik guruhlar bo‘yicha tahlil qilinadi. Yirik tarkibiy o‘zgarishlarni o‘rganishda esa uch 
asosiy guruh ajratiladi: 0–14 yoshdagi bolalar, 15–59 yoshdagi mehnatga layoqatli aholi va 60 yoshdan yuqori 
qariyalar.

XX-asr boshlarida shved demografi G. Sundberg aholining yosh tarkibiga ko‘ra uni uchta asosiy demografik 
turga ajratgan:

1.	 Progressiv yosh tarkibi — bunda bolalar ulushi yuqori bo‘lib, aholi tabiiy o‘sish sur’ati tez kechadi.
2.	 Statsionar yosh tarkibi — bunda bolalar va qariyalar salmog‘i deyarli teng bo‘ladi, natijada aholi soni 

barqaror saqlanadi.
3.	 Regressiv yosh tarkibi — bunda qariyalar ulushi yuqori, bolalar esa kam bo‘ladi; natijada aholi sonining 

tabiiy o‘sishi sekinlashadi yoki qisqaradi.
Hozirgi davrda iqtisodiy jihatdan rivojlangan mamlakatlarda tug‘ilish darajasining pasayishi natijasida 

qariyalar ulushi 15–30 % gacha yetgan. Aksincha, tug‘ilish darajasi yuqori bo‘lgan rivojlanayotgan mamlakatlarda 
bolalar salmog‘i 40–50 % atrofida, qariyalar ulushi esa 4–7 % oralig‘ida bo‘ladi.

Demografik jihatdan bu holat aholining takror barpo bo‘lish jarayonining kengaygan shaklda kechayotganini 
anglatadi. Ya’ni yangi avlodlar soni mavjud avlodni to‘liq almashtiribgina qolmay, uni ortiqcha miqdorda to‘ldirib 
boradi.

Fransuz olimi J. Bojyo-Garnye ushbu jarayonni tahlil qilish uchun “demografik qarish shkalasi” konsepsiyasini 
ishlab chiqqan. Ushbu konsepsiya orqali aholining yosh tarkibida qarilik darajasi, tug‘ilish sur’atlarining pasayishi 
va demografik o‘sish tendensiyalari tizimli ravishda baholanadi.

Statistik ma’lumotlarga ko‘ra, 1991-yilda aholining 60 yosh va undan yuqori qismi 6,4 % ni tashkil etgan 
bo‘lsa, 2024-yilda bu ko‘rsatkich 9,1 % ga (3 mln 467,8 ming nafar) yetgan (4-jadval).

4-jadval. J.Bojyo - Game, E.Rossetning demografik qarish shkalasi3

Bosqichlar 60 yosh va undan yuqori yoshdagilar salmog‘i %, jami 
aholi soniga nisbatan Qarilik bosqichlari

Birinchi 8 dan past Demografik yosh

Ikkinchi 8-10 Demografik qarilikning dastlabki 
pog‘onasida

Uchinchi 10-12 Demografik qarilik pog‘onasida

To‘rtinchi

12 va yuqori Demografik qarilik

12-14 Demografik qarilikning dastlabki darajasi

14-16 O‘rtacha darajasi
16-18 Yuqori darajasi
18- va yuqori Juda yuqori darajasi

Bu raqamlar O‘zbekistonda aholi tarkibining asta-sekin “qarish” bosqichiga o‘tish jarayoni boshlanganini 
bildiradi, biroq hozirgi bosqichda yoshlar ulushi ustun bo‘lib qolmoqda va mamlakat demografik jihatdan faol 
yosh guruhlari ustuvor bo‘lgan davlatlar toifasiga kiradi.

Shu bilan birga, tug‘ilish ko‘rsatkichlariga eng kuchli ta’sir ko‘rsatuvchi demografik omil — bu aholi tarkibida 
reproduktiv yoshdagi (15–49 yoshdagi) ayollar salmog‘i hisoblanadi. Aynan shu guruhdagi ayollar sonining 
o‘sishi yoki kamayishi mamlakatdagi tug‘ilish darajasi, tabiiy o‘sish sur’ati va demografik barqarorlikning asosiy 
ko‘rsatkichlarini belgilaydi.

Tadqiqot natijalari shuni ko‘rsatadiki, 1991–2024-yillar oralig‘ida O‘zbekistonda reproduktiv yoshdagi 
ayollar tarkibida sezilarli tarkibiy o‘zgarishlar yuz bergan. Xususan, 20–34 yoshdagi ayollar ulushi 56,6 % dan 
47,0 % gacha kamaygan, ya’ni 9,6 foiz punktga pasayish kuzatilgan. Aksincha, 35–49 yosh oralig‘idagi ayollar 
salmog‘i 25,4 % dan 38,7 % gacha oshgan.

Ayollar tarkibidagi bunday yosh dinamikasi tug‘ilish darajasining pasayishiga bevosita ta’sir ko‘rsatgan. 
Chunki tug‘ilishning eng faol bosqichi aynan 20–34 yosh oralig‘iga to‘g‘ri keladi. Statistik tahlil natijalariga 
ko‘ra, 1991–2023-yillar davomida tug‘ilishning maxsus koeffitsiyenti 152,14 dan 100,48 gacha pasaygan, ya’ni 
reproduktiv yoshdagi har 1000 ayolga to‘g‘ri keladigan tug‘ilishlar soni sezilarli darajada kamaygan.

3	  Mедкое B.M. Демография. -М.: 2004, 132 стр.

Tug‘ilish dinamikasiga ayollar yosh tarkibi va ularning alohida yosh guruhlari bo‘yicha tug‘ilish koeffitsiyentlari 
ta’sirini aniqlash maqsadida indeks tizimi uslubi qo‘llaniladi. Ushbu usulda tahlil quyidagi formula orqali 
ifodalanadi:

(2)

bu yerda:
i – yosh guruhidagi tug‘ilish koeffitsiyenti (0 – boshlang‘ich davr, 1 – joriy davr);
a – tegishli davrdagi ayollar yosh tarkibi (0 – taqqoslanayotgan davr, 1 – hozirgi davr).
Mazkur formula asosida 1991–2024-yillar uchun olib borilgan hisob-kitoblar natijalariga ko‘ra, tug‘ilishning 

maxsus koeffitsiyentidagi pasayishning 21,5 %i ayollar yosh tarkibidagi o‘zgarishlar bilan, 47,3 %i esa alohida 
yosh guruhlaridagi tug‘ilish intensivligining kamayishi bilan izohlanadi.

Shuningdek, tahlillar shuni ko‘rsatadiki, tug‘ilish koeffitsiyentlari barcha yosh guruhlarida pasaygan, ammo 
bu jarayon, ayniqsa, 15–19 va 20–29 yoshdagi ayollar orasida nisbatan yuqori sur’atlarda kuzatilgan.

Tug‘ilish darajasiga ta’sir etuvchi demografik omillar ichida nikoh jarayoni alohida o‘rin tutadi. Nikoh ijtimoiy 
hodisa sifatida insoniyat tarixining muayyan bosqichida shakllangan bo‘lib, ilmiy manbalarda u erkak va ayol 
o‘rtasidagi ijtimoiy-iqtisodiy jihatdan tartibga solingan hamda oila va farzandlar bilan bog‘liq munosabatlar tizimi 
sifatida ta’riflanadi.

Nikoh institutining barqarorligi va mustahkamligi har bir xalqning milliy qadriyatlari bilan chambarchas 
bog‘liqdir. O‘zbek xalqida nikoh qadimdan hayotning muhim va mas’uliyatli bosqichi sifatida e’tirof etilib, ushbu 
an’ana hozirgi davrda ham o‘z ahamiyatini saqlab kelmoqda. Shu sababli, nikoh jarayoni tug‘ilish darajasining 
muhim demografik omillaridan biri sifatida qaraladi.

O‘zbekistonda nikoh jarayonining rivojlanishi ijtimoiy-iqtisodiy va demografik omillar ta’sirida shakllanib 
kelgan. Statistik ma’lumotlarga ko‘ra, 1991–2023-yillar oralig‘ida nikohning umumiy koeffitsiyenti 4,6 punktga 
kamaygan. Shunga qaramay, so‘nggi yillarda tug‘ilish asosan birinchi va ikkinchi farzandlar hisobiga 
ta’minlanayotganligi kuzatilmoqda.

Hozirgi davrda tug‘ilishning yig‘indi koeffitsiyenti 2–3 atrofida bo‘lib, bu ko‘rsatkich tug‘ilish jarayonida 
nikohdan keyingi birinchi va ikkinchi farzand tug‘ilishi hal qiluvchi rol o‘ynayotganini tasdiqlaydi.

X U L O S A  V A  T A K L I F L A R
O‘zbekistonda tug‘ilish ko‘rsatkichlari demografik bosim va demografik barqarorlik o‘rtasidagi muvozanat 

jarayonida shakllanmoqda. Jumladan, 2023-yilda tug‘ilishning umumiy koeffitsiyenti 26,4 ‰ ni tashkil etib, BMT 
tasnifiga ko‘ra o‘rtacha darajaga mos keladi. Shu bilan birga, Urlanis va Merkov tasniflariga muvofiq ushbu 
ko‘rsatkich “o‘suvchi demografik bosim” hamda “o‘rtachadan yuqori” daraja oralig‘ida ekanligini ko‘rsatadi.

Tahlillar shuni ko‘rsatadiki, reproduktiv yoshdagi ayollar tarkibida yuz berayotgan tarkibiy o‘zgarishlar 
tug‘ilish intensivligining pasayishiga ta’sir ko‘rsatmoqda. Xususan, tug‘ilishning eng faol davri hisoblangan 
20–34 yoshdagi ayollar ulushining qisqarishi va 35–49 yoshdagi ayollar ulushining ortishi umumiy tug‘ilish 
darajasining pasayish tendensiyasini shakllantirmoqda. Shu bilan birga, nikoh jarayonidagi o‘zgarishlar, 
urbanizatsiya darajasining ortishi hamda aholining ta’lim darajasining yuksalishi tug‘ilish qarorlarini belgilovchi 
muhim demografik va ijtimoiy-iqtisodiy omillar sifatida namoyon bo‘lmoqda.

Umuman olganda, tug‘ilish ko‘rsatkichlarining hozirgi dinamikasi demografik siyosatni mamlakatning 
iqtisodiy va ekologik rivojlanish strategiyalari bilan o‘zaro uyg‘un holda amalga oshirish zarurligini ko‘rsatadi. 
Xususan, “yashil iqtisodiyot” tamoyillariga asoslangan rivojlanish siyosati, inson kapitalini rivojlantirishga 
qaratilgan investitsiyalar hamda samarali ijtimoiy himoya mexanizmlarini takomillashtirish demografik 
barqarorlikni ta’minlashda muhim ahamiyat kasb etadi.

Yuqoridagi xulosalardan kelib chiqib, quyidagi takliflarni amalga oshirish maqsadga muvofiq hisoblanadi:
1.	 Reproduktiv yoshdagi aholi tarkibidagi o‘zgarishlarni hisobga olgan holda, oilani qo‘llab-quvvatlash 

va yosh oilalar uchun ijtimoiy-iqtisodiy sharoitlarni yanada yaxshilashga qaratilgan kompleks chora-tadbirlarni 
kengaytirish.

2.	 Urbanizatsiya jarayonlarini inobatga olgan holda, shaharlarda yashovchi aholi uchun qulay ijtimoiy 
infratuzilmani, jumladan, uy-joy, sog‘liqni saqlash va maktabgacha ta’lim tizimlarini rivojlantirish.

3.	 Demografik rivojlanishni “yashil iqtisodiyot” strategiyasi bilan uyg‘unlashtirish orqali resurslardan 
samarali foydalanish, ekologik barqarorlikni ta’minlash hamda demografik dividend imkoniyatlaridan samarali 
foydalanish.

4.	 Tug‘ilish va demografik jarayonlarni doimiy monitoring qilish asosida ilmiy asoslangan demografik 
prognozlarni ishlab chiqish va ularni davlatning uzoq muddatli rivojlanish strategiyalariga integratsiya qilish.

